
Дабравесьце Хрыстова неабходна нам
Бываюць тыя моманты, калі мы нешта новае пазнаём і ведаем, што невядомая дасюль інфармацыя дапаможа аднаму з нашых сяброў альбо сябровак. І тут жа мы адчуваем, што трэба падзяліцца той навізной і чым хутчэй, бо гэта дапаможа прыяцелю ў штодзённым жыцьці. Звонім або дагаворваемся на сустрэчу дзеля таго, каб падзяліцца новымі карыснымі ведамі. Так час ад часу здараецца з намі і нешта падобнае здарылася з апосталам Паўлам пасьля таго, калі яму зьявіўся Ісус Хрыстос па дарозе ў Дамаск. Пра гэта мы чытаем у кнізе Дзеі сьвятых апосталаў. Раптам зусім нечакана на дарозе ў Дамаск слуп сьвятла зьявіўся ды ахітаў Саўла, як яго звалі ў той час, і ён пачуў мужчынскі голас. Яму адразу стала вядомым, што Бог неяк спыніў яго, сказаўшы: «Саўле, Саўле, што ты гоніш Мяне?». Саўл тут жа запытаўся: «Хто Ты, Госпадзе?». Адказ: «Я Ісус, Якога ты гоніш. Цяжка табе ісьці супроць ражна». Саўл прамовіў: «Госпадзе, што загадаеш мне рабіць?», на што Ісус сказаў: «Устань ды ідзе ў горад, і сказана будзе табе, што табе трэба рабіць». Цікавая рэч, што Саўл  намерваўся знайсьці пасьлядоўнікаў Ісуса Хрыста ў Дамаску і разам з памеснымі ўладамі іх арыштаваць ды пакараць за веру ў Ісуса, пасадзіўшы іх ў вязьніцу. І вось тут неспадзеўкі зьяўляецца яму тая ж Асоба, дзеля якой ён перасьледаваў пасьлядоўнікаў. Ісус Хрыстос пазьней паказаў яму, што Ён ёсьць сапраўдным Мэсіяй, пасланым Богам Айцом як ізраільскаму народу, гэтаксама і ўсяму чалавецтву. Хрыстос далей паведаміў Саўлу, што ён станецца вяшчальнікам Дабравесьця Хрыстовага. Зь цягам часу Саўл стаўся апосталам Паўлам і адным з найвялікшых распаўсюджвальнікаў Дабравесьця Хрыстовага. Ён падарожнічаў па Рымскім сьвеце таго часу, заклікаючы людзей да Ісуса і называючы Яго Мэсіяй ды вялікім Ратавальнікам людзей ад грахоў і іхніх наступстваў. 

Прайшоў некаторы час і апостал Павал пачуў пра першых пасьлядоўнікаў у Рыме. Ён зразумеў, што яму трэба будзе адведаць тую суполку вернікаў у самым знакамітым горадзе таго часу. Жадаючы адведаць іх, ён стараўся, але ня мог адправіцца да іх, бо адна ці другая рэч перашкаджала яму. Замест таго ён напісаў ім доўгі ліст, што мы ведаем як Пасланьне апостала Паўла да рымлянаў. Гэтае пасланьне захавана ў сьвятой Бібліі. У пасланьні апостал напісаў першым хрысьціянам у Рыме наступнае: «Не хачу, браты, утойваць ад вас, што я многа разоў намерваўся прыйсьці да вас, – але сустракаў перашкоды аж да гэтай пары, – каб мець нейкі плод і ў вас, як і ў іншых народаў. Я даўжнік і элінам і варварам, разумным і неразумным. Дык вось, што да мяне, я гатовы дабравесьціць і вам, жыхарам Рыма, бо я не саромеюся Дабравесьця Хрыстовага, бо яно ёсьць сіла Божая на збаўленьне ўсякаму веруючаму, па–першае юдэю, потым і эліну, бо ў ім адкрываецца праведнасьць Божая ад веры ў веру, як напісана: «праведны жыць будзе вераю».

Падкрэсьліваю, што апостал адчуваў сябе даўжніком перад іншымі – як перад сваім уласным юдэйскім народам, так і перад людзьмі іншых народаў ды ўсякіх сацыяльных рангаў. Ісус Хрыстос зьявіўся самому Саўлу ды паведаміў, што дагэтуль памыляўся ва ўяўленьні аб тым, кім ёсьць Ісус. Цяпер, пачуўшы зь вуснаў самога Ісуса Хрыста праўду, Саўлу было сказана распаўсюджваць Дабравесьце Хрыстова. Так, у выніку таго ён прыняў на сябе вялікую адказнасьць, паводле якой трэба было яму расказваць пра Ісуса Хрыста іншым людзям. Ён пераканаўся ў праўдзівасьці той весткі, што Бог ізраільцянаў паслаў у сьвет Ісуса як сапраўднага Мэсію, каб адкрыць усяму чалавецтву шлях да Бога празь веру ў Яго. Дзякуючы сустрэчы зь Ісусам на дарозе ў Дамаск, ён упэўніўся ў аўтэнтычнасьці Хрыстовага прышэсьця на зямлю як Пасланца ад самога ж Бога для нашага настаўленьня і карысьці. Дабравесьце Хрыстова поўнасьцю засанавана на прышэсьці Ісуса Хрыста на зямлю.

І вось перад намі ўзьнімаецца пытаньне: чаму вестка пра Ісуса Хрыста называецца добрай? Што тут жа весела або карысна, аб чым трэба нам даведацца? Адказ на гэтае пытаньне мы знаходзім у розных частках Сьвятога Пісаньня – Бібліі. Напрыклад, у Дзеях сьвятых апосталаў мы чытаем пра апостала Паўла, калі ён разам з супрацоўнікам Варнавам і іншымі субратамі па веры адведаў горад Антыёхію Пісідыйскую. Яны зайшлі ў сынагогу, дзе сустрэліся зь вернікамі юдаізму і там жа завялі размову пра гісторыю ізраільскага народа ды пазнаёмілі слухачоў зь Ісусам Хрыстом. Яны падчырквалі, што Ісус Хрыстос сышоў зь неба дзеля таго, каб выканаць старазапаветныя прароцтвы пра Яго. Давайце перагледзім, што было сказана апосталам пры той сустрэчы? Чытаем: «Зь ягоных жа (гэта значыць, Давідавых) нашчадкаў Бог паводле абяцаньня ўзьвёў Ізраілю Збаўцу Ісуса...Бо жыхары Ерусаліма і начальнікі іхнія, не пазнаўшы Яго і засудзіўшы, спраўдзілі словы прарочыя, чытаныя кожнае суботы, і, не знайшоўшы ў Ім ніякай віны, вартае сьмерці, прасілі Пілата забіць Яго; а калі выканалі ўсё напісанае пра Яго, дык, зьняўшы з дрэва, паклалі Яго ў магілу. Але Бог уваскрэсіў Яго зь мёртвых. Ён шмат дзён паяўляўся перад тымі, якія выйшлі зь Ім з Галілеі ў Ерусалім і якія сёньня – сьведкі Яго перад людзьмі. І мы абвяшчаем вам, што абяцаньне, дадзенае бацькам, Бог выканаў нам, дзецям іхнім, уваскрэсіўшы Ісуса, як і ў другой псальме напісана: «Ты Сын Мой: Я сёньня Цябе нарадзіў». А што ўваскрэсіў Яго зь мёртвых, так што Ён ужо не абярнуўся ў тло, пра гэта сказаў так: «Я дам вам нязьменныя міласьціны, абяцаныя Давіду». Таму і ў іншым месцы кажа: «не дасі Сьвятому Твайму ўбачыць тленьне»... Той, Каго Бог уваскрэсіў, не ўбачыў тленьня». Дык вось, хай будзе ведама вам, мужы браты, што дзеля Яго абвяшчаецца вам дараваньне грахоў; і ва ўсім, у чым вы не маглі апраўдацца законам Майсеевым, апраўдваецца Ім кожны веруючы».

Першае, што мы заўважаем тутака – гэта тое, што Бог выканаў прароцтвы, выказаныя старазапаветнымі прарокамі аб прыходзе вялікага Ратавальніка і Мэсіі, тым, што прыслаў,  як у іншых месцах Бібліі сказана, Свайго Сына Ісуса Хрыста. Шаноўныя слухачы, мы ведаем, што калі паяўляюцца людзі, якія цьвердзяць, што яны прыйшлі ад Бога альбо маюць нейкую новую інфармацыю ад Бога і гатовыя ёю падзяліцца з намі, мы ўвогуле сумняваемся ў такой магчымасьці і праўдзівасьці. Чаму нам верыць і давяраць сьведчаньню новазапаветных аўтараў, такім людзям як апосталу Паўлу? У працытаваным зь Бібліі тэксьце сказана, што Бог даказаў верагоднасьць таго сьцьвярджэньня тым, што Ён уваскрэсіў Ісуса Хрыста зь мёртвых? Што тычыцца апостала Паўла і іншых апосталаў і вернікаў, якія ўбачылі ўваскрэслага Ісуса Хрыста, не было ніякага сумневу, што Ісус памёр і быў вернуты да жыцьця. І калі мы глыбей вывучаем сьмерць і уваскрэсеньне Ісуса Хрыста зь мёртвых, дык знаёмімся з цэлым шэрагам доказаў аб Ягоным прышэсьці, жыцьці, крыжовай сьмерці ды ўваскрэсеньні зь мёртвых. Мы прыходзім да высновы, што гэта ніякае дзівакаватае стараньне з боку першых хрысьціян падмануць іншых у тым, што так ўсё адбылося, як яны расказвалі. Мы ў гэтай гутарцы ня будзем займацца доказамі Хрыстовага ўваскрэсеньня, бо існуюць ўсялякія кнігі, артыкулы і інфармацыі ў інтэрнэце, зь якімі любы зацікаўлены ў гэтым чалавек можа пазнаёміцца. Перад пасьлядоўнікамі юдаізму у антыёхаўскай сынагозе апостал Павал прыгадаў уваскрэсеньне Ісуса Хрыста зь мёртвых як самы грунтоўны і пераканаўчы доказ таго, што Хрыстос сышоў зь неба, стаўшыся чалавекам, каб адкрыць ўсім людзям шлях да Бога. Вось паводле выказваньня апостала Паўла якраз у гэтым і заключаецца сутнасьць Дабравесьця Хрыстовага: «Хай будзе ведама вам, мужы братове, што дзеля Яго (гэта значыць, Ісуса Хрыста) абвяшчаецца вам дараваньне грахоў і ва ўсім, у чым вы не маглі апраўдацца законам Майсеевым, апраўдваецца Ім кожны веруючы»!

Тое, што здарылася ў Антыёхіі супадала з тым, што апостал Павал піша ў пачатку Пасланьня да рымлянаў, – менавіта, што Ісус Хрыстос быў пасланы ў сьвет дзеля таго, каб ратаваць людзей ад грахоў і іх вынікаў, і што апраўданьне перад Богам не здабываецца выконваньнем патрабаваньняў ізраільскага закона, а вераю ў Ісуса Хрыста. Вераваць у Ісуса Хрыста азначае, што мы верым у Яго як нашага Збаўцу ад грахоў ды пагаджаемся з тым, што Ён на самай справе ўваскрэс зь мёртвых. Інакш кажучы, нашае спадзяваньне на апраўданьне перад сьвятым Богам кладзецца не на свае ўласныя спробы захоўваць кожны пункт у Божым законе, а на самога Ісуса Хрыста. Ён памёр ахвярнай сьмерцю за нас, прыняўшы на Сябе нашыя грахі. Ён іх, так кажучы, панёс дзеля нас, а гэта значыць, што мы зьвяртаемся да Яго, перш за ўсё, з каяньнем і вераваньнем у Яго. Кожны з нас аказваецца грэшнікам перад бязгрэшным Богам. Мы ўсе маем патрэбу ў Ратавальніку. Гэтым Ратавальнікам можа быць толькі Ісус Хрыстос. Ён пражыў жыцьцё тут на зямлі як кожны з нас пражывае сваё жыцьцё, але ўся розьніца паміж Ім і намі ў тым, што Ісус ані разу не зграшыў, калі мы шматкроць. У сваіх ранейшых гадох апостал Павал гэтага не разумеў. Ён быў заўзятым пасьлядоўнікам юдаізму і перасьледаваў тых першых пасьлядоўнікаў Хрыстовых, ня ведаючы таго, адкуль прыйшоў сам Збаўца Ісус. Толькі пасьля таго, як яго сустрэў на дарозе ў Дамаск Ісус, Саўл быў спынены ў сваім жыцьцёвым шляху ды ператвораны ў іншага чалавека. Сустрэча з Хрыстом прымусіла яго перадумаць і паразважаць над сваім першасным падыходам і стаўленьнем да Ісуса і Ягоных інтарэсаў для чалавецтва. Як у жыцьці апостала Паўла, так і ў нашым Бог ператварае нас у іншых людзей, калі мы зьвяртаем сур'ёзную ўвагу на Ягонае Слова Біблію, дзе Ягоная воля і шлях для нас адкрываюцца і растлумачваюцца. Ніхто з нас ня можа абвінаваціць Бога ў тым, што нічога не было сказана нам пра нашую патрэбу ў збаўленьні па веры ў Ісуса Хрыста. Той факт, што ты, паважаны слухачу, чуеш і слухаеш гэтую гутарку ўжо сьведчыць аб тым, што Бог загаворвае і кліча цябе да Сябе. Павер мне, што гэта не мае словы, гэта словы самога ж Бога. Я толькі паўтараю, што перадаецца на старонках Бібліі, празь якую Бог сёньня адкрываецца кожнаму з нас.

І вось тое, што кажа апостал Павал у сваім Пасланьні да рымлянаў, таксама закранае кожнага з нас. Мы павінны зьвярнуць самую сур’ёзную ўвагу на Дабравесьце Хрыста ды пазнаёміцца зь Ісусам Хрыстом на старонках Бібліі. Уся неабходная інфармацыя і патрабаваньні з нас прыгадваюцца ды выкладваюцца для нашага настаўленьня і кіраваньня аўтарамі Бібліі, асабліва аўтарамі новазапаветнай часткі Бібліі, у тым ліку і тлумачэньні апостала Паўла. Закончу гэтую гутарку наступным: у Пасланьні да рымлянаў апостал Павал заяўляе, што кожны, хто знаёміцца з Дабравесьцем Хрыстовым і верыць усяму таму, што ў ім гаворыцца, перажывае Гасподнюю сілу на перамену жыцьця да блізкай лучнасьці з Богам. Дазвольце мне сказаць, што кожны з нас мае патрэбу ў дараваньні грахоў і апраўданьні перад сьвятым Богам, нават калі мы лічым сябе добрымі людзьмі з найчысьцейшымі намерамі і імкненьнямі. Памятайма, што ў Дабравесьці Хрыстовым «адкрываецца праведнасьць Божая ад веры ў веру, як напісана: «праведны жыць будзе вераю». У наступнай размове мы закранём і паглыбімся ў гэтае пытаньне. Дзякую за ўвагу і да наступнай сустрэчы!
� Пасланьне да рымлянаў 1:13-17


� Дзеі сьвятых апосталаў 13:23-39





